
СУВ ТАНҚИСЛИГИ ШАРОИТИДА ФЕРМЕР 

ХЎЖАЛИКЛАРИДА СУВ ТЕЖОВЧИ 

ТЕХНОЛОГИЯЛАРНИ ЖОРИЙ ЭТИШ: ИҚТИСОДИЙ 

ОМИЛЛАР, МОЛИЯВИЙ ТЎСИҚЛАР ВА 

РАҒБАТЛАНТИРИШ МЕХАНИЗМЛАРИ 
Тураев Толиб 

 

ВНЕДРЕНИЕ ВОДОСБЕРЕГАЮЩИХ ТЕХНОЛОГИЙ 

В ФЕРМЕРСКИХ ХОЗЯЙСТВАХ В УСЛОВИЯХ 

ДЕФИЦИТА ВОДНЫХ РЕСУРСОВ: 

ЭКОНОМИЧЕСКИЕ ФАКТОРЫ, ФИНАНСОВЫЕ 

БАРЬЕРЫ И МЕХАНИЗМЫ СТИМУЛИРОВАНИЯ 
Тураев Толиб 

 

IMPLEMENTATION OF WATER-SAVING 

TECHNOLOGIES IN FARMS UNDER CONDITIONS OF 

WATER SCARCITY: ECONOMIC FACTORS, 

FINANCIAL BARRIERS AND INCENTIVE 

MECHANISMS 
Turaev Tolib 

 
Аннотация. Мақолада сув танқислиги шароитида пахта етиштирувчи фермер хўжаликларида сув 

тежовчи технологияларни қабул қилиш ва жорий этишнинг иқтисодий детерминантлари эмпирик 

маълумотлар асосида тадқиқ этилган. Тадқиқот 150 та фермер хўжалиги ўртасида ўтказилган сўровнома 

натижаларига таянади. Дескриптив статистика, частотавий тақсимот, фоиз улушлар, ўртача қиймат ва 

стандарт оғиш, қиёсий ҳамда иқтисодий-мантиқий таҳлил усулларидан фойдаланилган. Натижалар сув 

танқислигининг ҳосилдорликка таъсири жуда юқори баҳоланишига қарамасдан, анъанавий суғориш усули 

устунлигича қолаётганини кўрсатди. Респондентларнинг 95,97 фоизи молиявий ресурслар етишмаслигини 

технологияларни жорий этишдаги асосий тўсиқ сифатида қайд этган, 86,58 фоизи технологиялар 

самарадорлигига ишонч билдирган. Шу билан бирга, амалда сув тежовчи технологиядан фойдаланувчилар 

улуши 2,68 фоизни ташкил этган. Мазкур «ишонч–амалиёт тафовути» асосида натижага йўналтирилган 

субсидиялаш, имтиёзли молиялаштириш, рақамли мониторинг ва инвестиция лойиҳаларининг қопланиш 

муддатини баҳолашга асосланган иқтисодий рағбатлантириш механизмларини такомиллаштириш бўйича 

илмий-амалий таклифлар ишлаб чиқилган. 

Калит сўзлар: сув танқислиги, фермер хўжалиги, сув тежовчи технологиялар, пахтачилик, иқтисодий 

детерминантлар, инвестиция, субсидия, сув самарадорлиги, рақамли мониторинг, иқтисодий рағбатлантириш. 

Аннотация. В статье на основе эмпирических данных исследованы экономические детерминанты 

принятия и внедрения водосберегающих технологий в фермерских хозяйствах, выращивающих хлопок в 

условиях дефицита воды. Эмпирическую основу составили результаты опроса 150 фермерских хозяйств. 

Использованы методы описательной статистики, частотного распределения, анализа долей, средней 

величины и стандартного отклонения, сравнительного и экономико-логического анализа. Установлено, что 

при высокой оценке влияния дефицита воды на урожайность традиционные методы орошения сохраняют 

доминирующее положение. 95,97% респондентов указали недостаток финансовых ресурсов как основное 

препятствие для внедрения технологий, тогда как 86,58% считают водосберегающие технологии 

эффективными. При этом фактически используют такие технологии только 2,68% опрошенных. На основе 

выявленного «разрыва между отношением и практикой» предложены механизмы результативного 

https://globalsciencehub.uz/index.php/IE/uz
https://doi.org/10.70769/3030-315X.II.10.10.2026.2

субсидирования, льготного финансирования, цифрового мониторинга и предварительной оценки срока 

окупаемости инвестиционных проектов. 

Ключевые слова.  дефицит воды, фермерское хозяйство, водосберегающие технологии, 

хлопководство, экономические детерминанты, инвестиции, субсидии, водоэффективность, цифровой 

мониторинг, экономическое стимулирование. 

Abstract. This study empirically examines the economic determinants of the adoption and implementation of 

water-saving technologies among cotton-producing farms under water scarcity. The empirical base consists of a 

survey of 150 farms. Descriptive statistics, frequency distributions, share analysis, mean and standard deviation, 

comparative analysis, and economic-logical analysis were applied. The findings show that although farmers perceive 

water scarcity as a major constraint on crop productivity, traditional irrigation remains dominant. Lack of financial 

resources was identified as the main barrier by 95.97% of respondents, while 86.58% expressed confidence in the 

effectiveness of water-saving technologies. However, only 2.68% reported actual use of such technologies. Based on 

this gap between positive attitudes and actual adoption, the study proposes performance-based subsidies, preferential 

financing, digital water monitoring, and ex-ante assessment of investment payback periods as elements of an improved 

economic incentive framework. 

Keywords. water scarcity, farms, water-saving technologies, cotton production, economic determinants, 

investment, subsidies, water efficiency, digital monitoring, economic incentives. 

 

КИРИШ 

Қишлоқ хўжалигида сув ресурсларининг 

чекланганлиги ишлаб чиқариш барқарорлиги, 

ҳосилдорлик ва фермер хўжаликларининг молиявий 

натижаларига бевосита таъсир кўрсатувчи иқтисодий 

омиллардан биридир. Сув танқислиги шароитида сув 

тежовчи технологияларни жорий этиш техник 

модернизация масаласидан ташқари, фермернинг 

инвестицион қарори, капиталга кириш имконияти, 

субсидия ва молиявий рағбатлар, сув учун тўлов 

механизми ҳамда кутилаётган иқтисодий натижа 

билан боғлиқ комплекс қарор сифатида намоён 

бўлади. 

Ўзбекистонда қишлоқ хўжалиги сув 

ресурсларининг асосий истеъмолчиларидан бири 

бўлиб, иқлим ўзгариши, сув оқимларининг ўзгариши, 

буғланишнинг ортиши ва суғориш 

инфратузилмасининг эскириши сув ресурсларига 

босимни кучайтирмоқда. Жаҳон банки 2025 йилда 

Ўзбекистонда суғориш ва дренаж инфратузилмасини 

модернизация қилиш, сув йўқотишларини 

камайтириш ва суғориш хизматлари сифатини 

оширишга қаратилган 200 млн долларлик лойиҳани 

маъқуллаган. 

Тадқиқотнинг долзарблиги шундаки, 

фермерлар сув танқислигини жиддий муаммо 

сифатида қабул қилган ҳолда, сув тежовчи 

технологияларни амалда жорий этиш даражаси 

пастлигича қолмоқда. Шунинг учун 

технологияларни қабул қилишни фақат хабардорлик 

ёки муносабатлар билан эмас, балки инвестицион 

имконият ва иқтисодий рағбатлар тизими билан 

биргаликда таҳлил қилиш зарур. 

Тадқиқотнинг мақсади — сув танқислиги 

шароитида фермер хўжаликларида сув тежовчи 

технологияларни жорий этишга таъсир қилувчи 

асосий иқтисодий омилларни аниқлаш ва улар 

асосида натижага йўналтирилган рағбатлантириш 

механизмларини такомиллаштириш бўйича 

таклифлар ишлаб чиқиш. 

Тадқиқот вазифалари: фермерларнинг сув 

таъминоти ва суғориш инфратузилмаси ҳолатини 

баҳолаш; сув танқислигининг ҳосилдорлик ва 

харажатларга таъсирини аниқлаш; сув тежовчи 

технологияларни қабул қилиш билан амалдаги 

фойдаланиш ўртасидаги фарқни очиб бериш; 

технологияларни жорий этишдаги молиявий 

тўсиқларни аниқлаш; иқтисодий рағбатлантириш 

механизмларининг устувор йўналишларини 

асослаш. 

ТАДҚИҚОТ МЕТОДОЛОГИЯСИ 

Тадқиқотнинг эмпирик базасини 150 та 

фермер хўжалиги иштирокида ўтказилган сўровнома 

натижалари ташкил этади. Сўровнома сув 

таъминоти, суғориш технологиялари, сув 

танқислигининг ишлаб чиқариш натижаларига 

таъсири, сув тежовчи технологияларга муносабат ва 

давлат қўллаб-қувватлашига эҳтиёжни қамраб олган. 

Тадқиқотда 20 та асосий ўзгарувчи, жумладан 

ер майдони, пахтага ихтисослашув даражаси, иш 

тажрибаси, сув таъминоти, суғориш 

инфратузилмаси, суғориш усули, сув 

танқислигининг ҳосилдорлик ва харажатларга 

таъсири, ҳосил йўқотишлари, рентабеллик, сув 

тежовчи технологиялардан фойдаланиш ва давлат 

ёрдами каби кўрсаткичлар қамраб олинган. 

Аналитик усуллар сифатида дескриптив 

статистика, частотавий тақсимот, фоиз улушлар 

таҳлили, ўртача қиймат ва стандарт оғиш, минимум 

ва максимум қийматларни аниқлаш, қиёсий ҳамда 

иқтисодий-мантиқий таҳлил қўлланилган. Ушбу 

ёндашув технологияларни қабул қилиш ҳолатини 

тавсифлаш ва аниқланган тўсиқларни иқтисодий 

мазмун нуқтаи назаридан талқин қилиш имконини 

берди. 

Тадқиқотда технологияни қабул қилиш 

бўйича асосий аналитик мантиқ «муаммони англаш 

→ технология самарадорлигига ишонч → 

инвестицион имконият → амалдаги жорий этиш» 

занжири орқали ифодаланади. Бу ёндашув сўровнома 

натижаларидаги ижобий муносабат ва паст амалий 

жорий этиш ўртасидаги тафовутни аниқлашга хизмат 

қилади. 

ТАҲЛИЛ ВА НАТИЖАЛАР 

Тадқиқотнинг эмпирик базасини тавсифлаш 

мақсадида сўровда қамраб олинган фермер 

хўжаликларининг ер майдони, пахтага 

ихтисослашуви, иш тажрибаси, суғориш 

инфратузилмаси ва сув таъминоти ҳолати, сув 

танқислигининг ҳосилдорликка таъсири ҳамда пахта 

етиштириш рентабеллиги бўйича асосий статистик 

параметрлар таҳлил қилинди. Уларнинг ўртача, 

стандарт оғиш, минимал ва максимал қийматлари 1-

жадвалда келтирилган.

 

1-жадвал. 

Фермер хўжаликларининг умумий статистик тавсифи3 

Кўрсаткич Ўртача Стандарт оғиш Минимум Максимум 

Умумий ер майдони, га 35,63 16,35 10 80 

Пахтага ихтисослашув, % 47,46 15,98 20 70 

Иш тажрибаси 2,55 0,78 1 4 

Суғориш инфратузилмаси 2,41 0,78 1 4 

Сув таъминоти ҳолати 2,41 0,80 1 4 

Сув танқислиги 

нинг ҳосилдор 

ликка таъсири 

3,98 0,18 2 4 

Пахта ҳосилдорлиги 2,60 0,53 1 4 

Пахта етиштириш рентабеллиги 2,64 0,59 1 4 

 

Сўровда иштирок этган хўжаликларнинг 

ўртача ер майдони 35,63 гектарни ташкил этган. 

Пахтага ихтисослашувнинг ўртача даражаси 47,46 

фоиз бўлиб, фермерларнинг асосий қисми 

пахтачиликда бир неча йиллик амалий тажрибага эга. 

Сув танқислигининг ҳосилдорликка таъсири 

кўрсаткичининг ўртача қиймати 3,98 бўлиши мазкур 

омилнинг фермерлар томонидан жуда юқори 

аҳамиятли деб баҳоланганини кўрсатади. 

Суғориш инфратузилмаси ҳолатини 

фермерларнинг 49,66 фоизи “ўртача”, 32,21 фоизи 

“қониқарли”, 14,77 фоизи “етарли эмас”, 3,36 фоизи 

эса “жуда яхши” деб баҳолаган. Сув таъминоти 

бўйича 14,09 фоиз респондент “жуда танқис”, 36,24 

фоиз “кўп ҳолларда етишмайди”, 43,62 фоиз “баъзан 

етишмайди”, 6,04 фоиз эса етарли деб жавоб берган. 

Демак, сўров иштирокчиларининг 94 фоиздан ортиғи 

сув таъминотида маълум даражада муаммо 

мавжудлигини билдирган. 

Респондентларнинг 98,66 фоизи сув 

танқислиги ҳосилдорликка “жуда катта таъсир” 

қилишини билдирган. Харажатлар нуқтаи назаридан 

72,48 фоиз фермер сув танқислиги харажатларни 

бироз оширганини, 14,77 фоиз эса жуда оширганини 

қайд этган. Ҳосил йўқотишлари бўйича 28,19 фоиз 

хўжаликда 10 фоизгача, 44,30 фоизда 10–20 фоиз, 

27,52 фоизда 20–30 фоиз оралиғида йўқотиш 

кузатилган. Шу тариқа, респондентларнинг 71,82 

фоизида сув танқислиги билан боғлиқ ҳосил 

йўқотиши 10 фоиздан юқори бўлган.

 

2-жадвал. 

Суғориш технологияларининг амалдаги таркиби4 

Суғориш усули Фермерлар сони Улуши, % 

Ариқ орқали анъанавий суғориш 144 96,64 

Томчилатиб суғориш 4 2,68 

Ёмғирлатиб суғориш 0 0,00 

Аралаш усул 1 0,67 

Жами 149 99,99 

 

Сўров натижалари анъанавий суғориш 

усулининг мутлақ устунлигини кўрсатади. 144 та 

кузатувда анъанавий ариқ орқали суғориш асосий 

усул бўлган, томчилатиб суғоришдан 

фойдаланувчилар 4 нафарни ташкил этган. Бу ҳолат 

сув танқислигини юқори даражада ҳис қилиш билан 

технологияларни амалда қабул қилиш ўртасида 

сезиларли тафовут борлигини кўрсатади.

 

3-жадвал. 

Технологияларни жорий этишнинг иқтисодий тўсиқлари5 

Асосий тўсиқ Фермерлар сони Улуши, % 

Молиявий ресурс етишмаслиги 143 95,97 

Техника етишмаслиги 0 0,00 

Билим ва тажриба етишмаслиги 6 4,03 

Зарур эмас деб ҳисоблайди 0 0,00 

 

 
3 Манба: Муаллиф томонидан ўтказилган сўровнома натижалари. 
4 Манба: Муаллиф томонидан ўтказилган сўровнома натижалари. 
5 Манба: Муаллиф томонидан ўтказилган сўровнома натижалари. 

Респондентларнинг 95,97 фоизи молиявий 

ресурслар етишмаслигини асосий тўсиқ сифатида 

кўрсатган. Фақат 4,03 фоиз билим ва тажриба 

етишмаслигини қайд этган. Натижа технологияни 

қабул қилишга муносабат ва уни молиялаштириш 

имкониятини алоҳида иқтисодий категория сифатида 

кўриб чиқиш зарурлигини кўрсатади.

 

4-жадвал. 

Ишонч–амалиёт тафовути 

Кўрсаткич Улуши, % 

Сув тежовчи технология самарадорлигига ишонади 86,58 

Сув тўлови сув тежашга рағбат беради, деб ҳисоблайди 85,91 

Амалда сув тежовчи технологиядан фойдаланади 2,68 

Сув сарфини мониторинг қилиш тизимига эга 1,34 

 

Сув тежовчи технологияларнинг 

самарадорлигига ишонч 86,58 фоизни ташкил этган 

бир пайтда амалда технологиядан фойдаланиш 

улуши 2,68 фоизда қолган. Сув сарфини мониторинг 

қилиш тизимига эга хўжаликлар улуши 1,34 фоизни 

ташкил этган. Ушбу натижа технологияни жорий 

этишда асосий чеклов ахборот етишмаслиги эмас, 

балки инвестицион имконият ва иқтисодий рағбатлар 

билан боғлиқ бўлиши мумкинлигини кўрсатади. 

Олинган натижалар фермер хўжаликларида 

сув танқислигининг иқтисодий таъсири ва сув 

тежовчи технологияларни қабул қилиш ўртасидаги 

номутаносибликни кўрсатади. Бир томондан, 

фермерларнинг деярли барчаси сув танқислигининг 

ҳосилдорликка кучли таъсирини қайд этган; иккинчи 

томондан, технологияларнинг амалдаги жорий этиш 

даражаси жуда паст. Бу ҳолатни технологияни қабул 

қилишдаги «инвестицион чеклов» нуқтаи назаридан 

талқин қилиш мумкин. 

Мазкур натижа технология самарадорлигига 

ишончнинг ўзи инвестиция қарорини автоматик 

равишда шакллантирмаслигини кўрсатади. Фермер 

технологиянинг иқтисодий фойдасини тан олса ҳам, 

дастлабки инвестиция харажатларини 

молиялаштириш имконияти чекланган бўлиши 

мумкин. Шу сабабли давлат сиёсатида фақат 

технологияни ўрнатиш фактини рағбатлантиришдан 

кўра, сув тежалиши, ҳосилдорлик ва иқтисодий 

натижа билан боғлиқ кўрсаткичларга асосланган 

ёндашув муҳим аҳамият касб этади. 

Шу билан бирга, сув тежовчи 

технологиянинг фермер хўжалиги даражасидаги 

самарадорлиги билан бутун сув тизимидаги “реал сув 

тежалиши” бир хил тушунча эмас. FAO 

материалларида сув ҳисобини юритиш ва қайтарма 

оқимларни ҳисобга олиш зарурлиги таъкидланган. 

Шунинг учун келгусида технология 

самарадорлигини баҳолаш фермер даражасидаги 

иқтисодий натижа, сув ҳавзаси даражасидаги реал 

сув тежалиши ва рақамли мониторинг 

кўрсаткичларини бирлаштириши мақсадга мувофиқ. 

Тадқиқот натижаларидан келиб чиқиб, сув 

тежовчи технологияларни жорий этишни қўллаб-

қувватлашнинг қуйидаги ўзаро боғлиқ 

механизмларини шакллантириш таклиф этилди: 

1. Натижага йўналтирилган субсидиялаш: 

субсидия миқдорини фақат ускуна ўрнатилишига 

эмас, балки тасдиқланган сув тежалиши ва ишлаб 

чиқариш натижаларига қисман боғлаш. 

2. Имтиёзли инвестицион 

молиялаштириш: технологияларнинг дастлабки 

капитал харажатларини пасайтириш учун имтиёзли 

кредит ва лизинг механизмларини қўллаш. 

3. Қопланиш муддатини олдиндан 

баҳолаш: ҳар бир фермер хўжалиги учун инвестиция 

қиймати, эксплуатация харажатлари, сув тежалиши 

ва қўшимча даромадни ҳисобга олган ҳолда 

технологиянинг тахминий қопланиш муддатини 

аниқлаш. 

4. Рақамли сув мониторинги: сув сарфини 

ўлчаш ва маълумотларни рақамли шаклда юритиш 

орқали субсидия ва рағбатларни натижа 

кўрсаткичлари билан боғлаш. 

5. Иқтисодий-ахборот қўллаб-

қувватлаши: фермерларга технологияларнинг 

инвестицион самарадорлиги, сув тежаш ҳажми ва 

кутилаётган молиявий натижаларини ҳисоблаш 

бўйича амалий сервисларни жорий этиш. 

ХУЛОСА ВА ТАКЛИФЛАР 

Тадқиқот натижалари сув танқислиги 

шароитида сув тежовчи технологияларни жорий 

этишдаги асосий чеклов фермерларнинг технология 

самарадорлигига ишончсизлиги эмас, балки 

молиявий ресурслар, инвестиция харажатлари ва 

иқтисодий рағбатлар билан боғлиқ эканини 

кўрсатди. 86,58 фоиз респондент технологиялар 

самарадорлигига ишонч билдирган бўлса, амалда 

фойдаланиш даражаси 2,68 фоизни ташкил этган. Бу 

«ишонч–амалиёт тафовути»ни технологияларни 

жорий этиш сиёсатида алоҳида ҳисобга олиш зарур. 

Сўров натижаларига кўра, 95,97 фоиз 

фермер молиявий ресурслар етишмаслигини асосий 

тўсиқ деб ҳисоблаган. Шунинг учун сув тежовчи 

технологияларни қўллаб-қувватлаш механизми 

“технологияни ўрнатиш”дан “сув тежаш + 

ҳосилдорликни сақлаш/ошириш + иқтисодий 

натижа” тамойилига босқичма-босқич ўтиши 

мақсадга мувофиқ. 

Келгусида ушбу эмпирик база асосида 

технологияларни қабул қилиш эҳтимолини 

иқтисетрик моделлаштириш, хусусан фермернинг 

молиявий имконияти, сув таъминоти, ер майдони, 

пахтага ихтисослашуви, сув танқислиги таъсири ва 

давлат қўллаб-қувватлаши каби омилларнинг 

статистик аҳамиятини баҳолаш мақсадга мувофиқ. 

Бу мазкур мақолада аниқланган дескриптив 

боғлиқликларни сабабий-статистик нуқтаи назардан 

янада чуқурлаштириш имконини беради. 

https://globalsciencehub.uz/index.php/IE/uz

